
I.	Hapja e mbledhjes dhe cështjet e diskutuara sipas agjendës/çështjeve për parashtrim:

[bookmark: _Hlk181353112][bookmark: _Hlk167698725][bookmark: _Hlk209787281][bookmark: _Hlk209787397]Sipas pikës së parë të agjendës “Përditësim mbi zgjedhjen e Bashkëkryetarit të Komitetit, Koordinatori Kombëtar për Iniciativën për Qeverisje të Hapur (OGP) Znj. Adea Pirdeni, Ministër Shteti për Administratën Publike dhe Antikorrupsionin, hapi mbledhjen duke falënderuar Z. Vladimir Thano, bashkëkryetar i Komitetit Shumëpalësh mbi Partneritetin për Qeverisje të Hapur dhe anëtarët e Komitetit për prezencën e tyre në këtë mbledhje të rëndësishme. Gjithashtu, Koordinatorja Kombëtare për Iniciativën për Qeverisje të Hapur (OGP) Znj. Adea Pirdeni propozoi të ndiqet një mekanizëm rotacioni në bashkëdrejtimin e mbledhjeve të Komitetit. Në vijim, Znj. Adea Pirdeni nënvizoi rëndësinë e kësaj mbledhjeje si mbledhja e parë e Komitetit me prezencën e bashkëdrejtuesit të sapozgjedhur nga përfaqësuesit e shoqërisë civile në pëputhje me ligjin nr. 119/2015 “Për krijimin dhe funksionimin e Këshillit Kombëtar për Shoqërinë Civile”, si dhe vijimin e bashkëpunimit në kuadër të përmbushjes së reformave të agjendës kombëtare për Shqipërinë në Bashkimin Evropian brenda vitit 2030. Në vijim, mori fjalën Z. Vladimir Thano, i cili theksoi rëndësinë e bashkëkryesimit në promovimin e qeverisjes së mirë dhe potencialin jetik të aktorëve joqeveritarë në avancimin e parimeve të bashkëbërjes së reformave dhe politikave publike. 
[bookmark: _Hlk209787479]Sipas pikës së dytë të agjendës “Përditësim nga institucionet për zbatimin e angazhimeve, Ministrja Pirdeni u dha fjalën me radhë institucioneve për një përditësim mbi ecurinë e tyre deri tani lidhur me Planin e Veprimit 2023-2025. 
1. Raportim nga Drejtoria e Përgjithshme e Antikorrupsionit (DPAK), përfaqësuar në takim nga Znj. Rovena Pregja, Drejtor i Drejtorisë së Përgjithshme të Antikorrupsionit, lidhur me angazhimet e mëposhtme nën përgjegjësi të DPAK. 
i. Angazhimi 1. Ndërgjegjësimi i publikut të gjerë mbi mekanizmat në luftën kundër korrupsionit 
ii. Angazhimi 2. Edukimi i publikut të gjerë mbi mekanizmat në luftën kundër korrupsionit
iii. Angazhimi 3. Edukimi dhe ndërgjegjësimi i administratës publike për kuadrin ligjor dhe rregullator për antikorrupsionin dhe mekanizmat antikorrupsion në sektorin publik.
Përgjatë vitit 2024 angazhimet prioritare janë zbatuar me një qasje praktike dhe të orientuar drejt rezultateve, duke përfshirë prodhimin dhe shpërndarjen e materialeve informuese, intensifikimin e komunikimit publik, zhvillimin e forumeve dhe edukimin qytetar në bashkëpunim me organizatat e shoqërisë civile dhe bizneset.
Lidhur me angazhimin e parë, gjatë vitit 2024, janë realizuar një seri aktivitetesh ndërgjegjësuese me fokus informimin e qytetarëve mbi mekanizmat e raportimit të korrupsionit. Është rritur prania publike dhe digjitale e DPAK dhe Koordinatorit Kombëtar Kundër Korrupsionit,  përmes një sërë aktivitetesh komunikimi dhe ndërgjegjësimi publik në fushën e antikorrupsionit. Në këtë kuadër, janë publikuar rregullisht materiale informuese dhe ndërgjegjësuese në rrjetet sociale institucionale, përfshirë video, postera dhe profile tematike në platformat Facebook, LinkedIn dhe Instagram. Paralelisht, është vijuar me publikimin periodik të e-buletinit “Antikorrupsioni”, i cili deri në fund të vitit ka arritur në 43 numra, duke shërbyer si një instrument i rëndësishëm për informimin e publikut dhe të institucioneve mbi zhvillimet, iniciativat dhe praktikat në luftën kundër korrupsionit. Gjithashtu, janë organizuar forume publike me përfaqësues të institucioneve shtetërore dhe aktorë të tjerë të interesuar, me qëllim nxitjen e dialogut dhe shkëmbimit të praktikave të mira.
Lidhur me angazhimin e dytë, gjatë vitit 2024, janë organizuar 12 takime informuese në shkolla të mesme në bashkëpunim me Ministrinë e Arsimit dhe Sportit, në Tiranë, Shkodër, Durrës, Vlorë, Korçë dhe Gjirokastër dhe me partnerë ndërkombëtarë, duke synuar edukimin e të rinjve me kulturën e integritetit. Projekti “Edukimi kundër korrupsionit” ka rritur ndërgjegjësimin dhe përfshirjen e nxënësve si aktorë të rinj në promovimin e vlerave të ligjshmërisë. 
Lidhur me angazhimin e tretë, gjatë vitit 2024, janë realizuar tryeza të përbashkëta me përfaqësues të administratës publike dhe OSHC-ve për prezantimin e gjetjeve të Raporteve të Monitorimit të Planeve të Integritetit të Këshillit të Lartë të Prokurorisë, Ministrisë së Shëndetësisë dhe Mirëqenies Sociale, Institutit të Shëndetit Publik, Komisioneri për të Drejtën e Informimit dhe Mbrojtjen e të Dhënave Personale. 
Procesi i zbatimit të angazhimeve është karakterizuar nga një pjesëmarrje e gjerë e aktorëve jo-qeveritarë dhe avancim i bashkëkrijimit ndërmjet institucioneve publike dhe organizatave të shoqërisë civile, duke vijuar punën për përmirësimin e zbatimit të modeli të hapur dhe gjithëpërfshirës të qeverisjes. 
Angazhimet prioritare dhe aktivitetet (produktet e pritshme) janë hartuar dhe zbatuar në bashkëpunim të ngushtë ndërmjet Koordinatorit Kombëtar Kundër Korrupsionit, Drejtorisë së Përgjithshme të Antikorrupsionit, dhe organizatave partnere si Qendra ALTRI dhe IDM Albania, duke rritur cilësinë dhe justifikimin e ndërhyrjeve. Ky bashkëveprim ka mundësuar jo vetëm ndarjen e roleve në zbatim, por edhe rritjen e ndikimit në nivel publik, institucional dhe operacional.
Përgjatë vitit 2025, lidhur me angazhimin e parë “Lufta kundër korrupsionit”, që lidhet me ndërgjegjësimin e publikut të gjerë mbi mekanizmat në luftën kundër korrupsionit janë realizuar 3 aktivitete me 6 produkte, si më poshtë: 
· Krijimi dhe promovimi i mjeteve të komunikimit të DPAK, si dhe përditësimi i tyre me njoftime mbi zhvillimet më të fundit në luftën kundër korrupsionit;
· Rritja e prezencës publike të Drejtorisë së Përgjithshme të Antikorrupsionit, përmes rrjeteve sociale të komunikimit (Twitter; LinkedIn; Facebook) me përditësime ditore të zhvillimeve të fundit në luftën kundër korrupsionit, si dhe përmes intervistave të dedikuara mediatike të përfaqësuesve të DPAK dhe Rrjetit të Koordinatorëve Antikorrupsion; ;
· Shpërndarja periodike e e-buletinit mujor informativ, shpërndarë dhe publikuar në faqen zyrtare të DPAK.

Në kuadër të angazhimeve të Shqipërisë në Partneritetin për Qeverisje të Hapur (OGP), Ministria e Drejtësisë ka vijuar me përkushtim zbatimin e masave të parashikuara në komponentin “Aksesi në Drejtësi, informim dhe edukimi i publikut”. Ky komponent mbart një rëndësi të veçantë për fuqizimin e të drejtave të qytetarëve, veçanërisht të kategorive më të ndjeshme të shoqërisë, përmes garantimit të transparencës, përfshirjes dhe fuqizimit ligjor. 
Në zbatim të angazhimit “Ndërgjegjësimi dhe edukimi i publikut të gjerë mbi mekanizmat e aksesit në drejtësi”, me implementimin e Hartës së Re Gjyqësore, me nismën e Ministrit të Drejtësisë, u hapën 6 Qendra të reja të Shërbimit të Ndihmës Juridike, në qytetet në të cilat gjykatat e shkallës së parë u mbyllen. Që prej 2023 dhe deri sot, Prill 2025, Drejtoria e Ndihmës Juridike Falas ka vijuar të mbulojë shërbimin nëpërmjet 47 ofruesve të saj (20 Qendra të Shërbimit të Ndihmës Juridike Falas, 14 OJF të autorizuara nga Ministri i Drejtësisë, 13 Klinika të Ligjit, pranë IAL-eve).
Bazuar në nenin 8 të ligjit nr. 111/2017, Drejtoria e Ndihmës Juridike Falas bashkëpunon me organizata ndërkombëtare, klinika ligjore dhe organizata jofitimprurëse vendase dhe të huaja në zhvillimin e sistemit të ndihmës juridike, nëpërmjet rritjes së ndërgjegjësimit të publikut dhe edukimit ligjor. Drejtoria e Ndihmës Juridike Falas, në baza mujore, miraton Kalendarin e Veprimtarive Ndërgjegjësuese me tematikë kushtuar të 12 (dymbëdhjetë) kategorive përfituese të ligjit nr. 111/2017, duke i dhënë rëndësi kategorive të vecanta.

Sa i takon angazhimit “Sensibilizimi dhe ndërgjegjësimi i subjekteve raportuese mbi konceptin e pronarit përfitues dhe detyrimin e regjistrimit dhe të përditësimit të të dhënave të pronarëve përfitues”, Qendra Kombëtare e Biznesit (QKB), përfaqësuar në takim nga Znj. Elvisa Sinani, Drejtor i Drejtorisë së Kërkimit dhe Udhëheqjes Metodologjike referon se përgjatë viteve 2022-2024, Qendra Kombëtare e Biznesit ka administruar Regjistrin e Pronarëve Përfitues duke kryer regjistrime dhe përditësime, në zbatim të ndryshimeve të ligjit nr. 112/2020, “Për regjistrin e pronarëve përfitues”, të hyra në fuqi në vitin 2022. Përsa i përket fushatave sensibilizuese, Qendra Kombëtare e Biznesit ka organizuar takime dhe tryeza të përbashkëta pune me subjekte raportuese, OJF dhe përfaqësues të biznesit mbi detyrimin e regjistrimit të pronarëve përfitues. Në faqen e web-it të Qendrës Kombëtare të Biznesit janë publikuar vazhdimisht rikujtesa automatike duke theksuar detyrimin e regjistrimit të pronarëve përfitues. Gjithashtu, është mbajtur komunikim i vazhdueshëm me drejtorinë e Përgjithshme të Tatimeve (si institucion përgjegjës për administrimin e regjistrit të OJF-ve) mbi reflektimin e detyrimeve të OJF-ve për regjistrimin e pronarit përfitues. 

Përsa u përket trajnimeve, stafi i Qendrës Kombëtare të Biznesit ka marrë pjesë në trajnime të zhvilluara nga partnerët ndërkombëtarë të fushës dhe është njohur me praktikat më të mira të administrimit të Regjistrit të Pronarëve Përfitues të vendeve evropiane.
Gjatë raportimit, Qendra Kombëtare e Biznesit shprehur edhe ambicien për ndërlidhjen e Regjistrit të Pronarit Përfitues me regjistrin Evropian të Pronarit Përfitues (BORIS).

Në kuadër të angazhimit “ Shtimi i të dhënave automatike në portalin e të dhënave të hapura dhe aksesi në gatishmërinë e të dhënave të hapura (Open Data Readiness)”, Agjencia Shtetërore e Shoqërisë së Informacionit (AKSHI), përfaqësuar në takim nga  Znj. Romina Kostani, Drejtor i Drejtorisë së Koordinimit të Agjendës Digjitale dhe Projekteve E-Gov me Fonde të Huaja, përditësoi Komitetin duke theksuar se në muajin mars 2025, është publikuar portali i ri kombëtar i të dhënave të hapura, i projektuar në përputhje me standardet e Bashkimit Evropian për platforma të ngjashme. Portali sjell përmirësime të konsiderueshme, përfshirë funksionalitete të avancuara si një sistem i ri kërkimi, meta të dhëna me cilësi të lartë dhe përputhshmëri me standardin ndërkombëtar DCAT-AP. Platforma mbështet gjithashtu formate të ndryshme të lexueshme nga makineritë (JSON, CSV, XML dhe RDF), si dhe ofron performancë të lartë dhe ndërfaqe miqësore për përdoruesin, duke e bërë më të lehtë dhe efikase përdorimin e të dhënave nga qytetarët dhe profesionistët në fusha të ndryshme.

Për sa i përket Vlerësimit të Gatishmërisë së të Dhënave, në bashkëpunim me Bankën Botërore, në kuadër të programit “Përmirësimi i aksesit të barabartë në shërbime publike të standardeve të larta, të qëndrueshme në nivel qendror dhe nënkombëtar”, është angazhuar një kompani për të vlerësuar Gatishmërinë e Shqipërisë për të Dhëna të Hapura. Kjo iniciativë synon të rrisë ndjeshëm disponueshmërinë dhe cilësinë e të dhënave në portal, duke përfshirë një proces të strukturuar të identifikimit dhe publikimit të të dhënave nga institucionet publike. Si pjesë e këtij procesi, u organizua dhe një workshop i dedikuar me palët e interesuara, i cili u mbajt javën e fundit të prillit.

Lidhur me angazhimin që lidhet me identifikimin e ngjarjeve proaktive të jetës dhe zbatimi i të paktën 1 ngjarje jetësore (Life Event) në e-Albania në portalin e qeverisë E-Albania, u bë me dije se janë identifikuar 6 ngjarje prioritare të jetës që do të shërbejnë si bazë për riorganizimin e shërbimeve, dhe shërbimet përkatëse për secilën nga këto ngjarje do të ofrohen në mënyrë të thjeshtuar, të integruar dhe, aty ku është e mundur, automatikisht përmes portalit e-Albania.

Lidhur me angazhimin për transpozimin e direktivës së BE-së për aksesueshmërinë në ueb për portalet qeveritare (Direktiva e aksesueshmërisë në ueb (BE) 2016/2102 e Parlamentit Evropian dhe e Këshillit e datës 26 tetor 2016 mbi aksesueshmërinë e faqeve të internetit dhe aplikacioneve celulare të organeve të sektorit publik”), AKSHI raportoi se statusi aktual është si mëposhtë: 
-Shqipëria synon të sigurojë transpozimin e Direktivës 2016/2102 dhe të arrijë përputhshmërinë teknike të portalit e-Albania me Udhëzimet për Aksesueshmërinë e Përmbajtjes së Uebit (WCAG) brenda vitit 2025. 
-Implementimi i portalit e-Albania, i orientuar nga kërkimet e përdoruesve dhe në përputhje me standardet e aksesueshmërisë WCAG 2.1 ose versionet më të fundit.

Sa i takon angazhimit të zhvillimit të mekanizmit të vlerësimit nga ana e qytetarëve (citizen feedback) për shërbimet elektronike, AKSHI raportoi se statusi aktual është si mëposhtë: 
-Vendosja e mekanizmit të vlerësimit në portalin e-Albania, me qëllim rritjen e ndërveprimit me përdoruesit dhe mundësimin e mbledhjes së feedback-ut mbi cilësinë dhe efektivitetin e shërbimeve të ofruara në platformë.
-Vendosja e mekanizmit të vlerësimit me yje në portalin e të dhënave të hapura (Open Data) për përmirësimin e ndërveprimit me përdoruesit dhe  mundësimin e mbledhjes së feedback-ut mbi cilësinë dhe dobishmërinë e grupeve të të dhënave të publikuara.

Në vijim të raportimit, Znj. Vanina Jakupi, Drejtor i Strategjive të Financave Publike dhe Mbështetjes Buxhetore, shpjegoi se Ministria e Financave është institucioni lider për fushën Transparenca Fiskale ku përfshihen:
i. -Angazhimi 12: Ndërgjegjësimi dhe edukimi i publikut të gjerë mbi transparencën buxhetore;
ii. -Angazhimi 13: Ndërgjegjësimi dhe edukimi i publikut të gjerë mbi transparencën e të ardhurave;
iii. -Angazhimi 14: Ndërgjegjësimi dhe edukimi i publikut të gjerë mbi financat publike.

Lidhur me ndërgjegjësimin dhe edukimin e publikut të gjerë mbi transparencën buxhetore, Znj. Jakupi theksoi rëndësinë e forcimit të mbikëqyrjes financiare dhe menaxhimit të risqeve fiskale. Lidhur me Deklaratën e Risqeve Fiskale, ajo shpjegoi se ky produkt është përfshirë dhe është në linjë edhe me dokumente të tjera të rëndësishme si Udhërrëfyesi për Reformën në Administratën Publike 2023-2030 apo Strategjia e Menaxhimit të Financave Publike. Znj. Jakupi shpjegoi ecurinë dhe zhvillimet kryesore lidhur me hartimin e Deklaratës së Risqeve Fiskale.

Gjithashtu, Znj. Jakupi theksoi rëndësinë e organizimit të seancave dëgjimore të Programit Buxhetor Afatmesëm dhe seminareve me OSHC-të me qëllim rritjen e ndërgjegjësimit mbi risqet fiskale dhe se si ato mund të ndikojnë në zbatimin e buxhetit, si edhe të sesioneve të trajnimit me të rinjtë dhe adoleshentët, nxënësit e shkollave profesionale dhe stafin e OJQ-ve mbi proceset buxhetore dhe transparencën. Ajo theksoi rëndësinë e bashkëpunimit me OSHC-të.

Lidhur me ndërgjegjësimin dhe edukimin e publikut të gjerë mbi transparencën e të ardhurave, Znj. Jakupi shpjegoi ecurinë dhe zhvillimet kryesore lidhur me regjistrimin në Sistemin e Informacionit Financiar të Qeverisë Shqiptare të inventarit të plotë të aseteve publike dhe me miratimin e akteve ligjore dhe standardeve të kontabilitetit në përputhje me Standardet Ndërkombëtare të Kontabilitetit për Sektorin Publik. Gjithashtu, Znj. Jakupi shpjegoi rëndësinë e bashkëpunimit me OSHC-të për zhvillimin e trajnimeve të përbashkëta me stafin e Bashkive dhe grupeve komunitare për rëndësinë e mbledhjes së taksës mbi pasurinë e paluajtshme për bashkinë.  

Për sa i përket ndërgjegjësimit dhe edukimit të publikut të gjerë mbi financat publike, Znj. Jakupi shpjegoi se Ministria e Financave ka miratuar me VKM nr. 390, datë 12.06.2024 Strategjinë e re të Menaxhimit të Financave Publike. Ajo theksoi rëndësinë e bashkëpunimit me OSHC-të për zhvillimin e seminareve të fokusuara në Sondazhin e Buxhetit të Hapur në Shqipëri 2021, rritjen e kapaciteteve në lidhje me sistemin e MFP-së dhe trajnimin e grave në biznes në lidhje me financat publike dhe funksionimin e tyre. Rëndësinë e pagesës së taksave.
Znj. Jakupi sqaroi se OSHC-të ftohen gjithmonë të marrin pjesë në Komitetet Drejtuese të Menaxhimit të Financave Publike ku diskutohen dhe miratohen Raportet vjetore të Monitorimit të MFP-së.


Raportimi vijoi me Agjencinë e Prokurimit Publik(APP) përfaqësuar në takim nga Znj. Reida Kashta, Drejtor i Agjencisë së Prokurimeve Publike

Në vijimësi të raportimeve, për të shtuar bashkëpunimin me QKB-në edhe nga pikëpamja ligjore, edhe nga pikëpamja institucionale për regjistrin e pronarëve përfitues duke vendosur në legjislaturen e prokurimit një mekanizëm nxitje të zbatimit të ligjit për pronarin përfitues duke thënë që në parim nuk mund të lidhësh kontratë publike me një operator ekonomik i cili nuk ka deklaruar sipas ligjit pronarin përfitues në QKB. Pra, është përkthyer në një kusht kualifikimi për procedurat e prokurimit prej gati një vit tashmë dhe është krijuar një mekanizëm kontrolli që çdokush duhet të vetdeklaroje në një procedurë prokurimi dhe nëse konstatohet një deklarim i rremë merren masa të tjera të nevojshme që shkojnë deri në vendosjen në listë të zezë të operatorit. Pra, nuk është  vendosur vetëm një parashikim ligjor, por është ngritur dhe një mekanizëm kontrolli në bashkëpunim me QKB-në me qëllim nxitjen e regjistrimit të pronarit përfitues dhe pengimit të përfitimit të fondeve publike ndaj atyre që nuk e përmbushin këtë detyrim. Sa i përket procesit të prokurimit, vijojnë proceset elektronike për procedurat e prokurimit dhe për sistemin e ankesave dhe nuk ka një zhvillim ndryshe krahasuar me momentin e fundit të raportimit. Pra, APP ka garantuar akses në informacion dhe dokumente përmes publikimit në buletin, rubrika Njoftime në sistemin e app.gov.al dhe të dhëna në sistemin Open Data. Procesi ankesave zhvillohet nëpërmjet sistemit të prokurimit elektronik,  dhe aktualisht janë në procesin e riformatimit të sistemit të prokurimit elektronik, detyrim ky që vjen dhe nga legjislacioni i prokurimit për të ribërë në bashkëpunim edhe me AKSHI-n një sistem të ri prokurimi elektronik ku do ketë dhe momente të auditimit të nëpërmjet AI. Një zhvillim i ri në këtë raportim ështe dhe sa i takon pikëpamjes ligjore, sipas të cilës një nga detyrimet është funksionimi, apo bërja publike e kontratave të koncensioneve. Regjistri nuk është shumë efektiv, nuk funksionon në mënyre ideale, por në këtë moment ka një zhvillim legjislativ, i cili konsiston në miratimin e ligjit të ri të koncesioneve publike, i cili është miratuar në fund të muajit qershor dhe pritet të miratohet në kuvend. Ky ligj është i ri dhe ka raporte të ndryshme institucionale dhe detyrime të reja dhe do të vijohet edhe në zhvillime teknike, teknologjike në vijim të bashkimeve të reja ligjore. Në këtë drejtim do të vijojë puna duke u nisur nga një ligj i ri i koncesioneve PPP-ve, që vjen si rrjedhojë e përafrimit të legjislacionit me BE.

Raportimi vijoi me Njësinë e Programimit të Akteve Rregullatore dhe RIA, e përfaqësuar në takim nga  Znj. Sofia Kaloshi, Koordinator në Drejtorinë e RIA-s dhe të Konsultimit Publik.

Lidhur me angazhimin e Departamentit Rregullator në Kryeministri “Vlerësimi i ndikimit rregullator, programimi i akteve rregullatore dhe konsultimi publik të janë në themel të një sistemi politikë-bërje të bazuar në të dhëna, të mirë planifikuar dhe që mundëson përfshirjen e publikut në vendimmarrje, për një qeverisje demokratike, transparente dhe llogaridhënëse”, u prezantuan rezultatet në fushën e konsultimit publik dhe RIA.

Që në krye të herës u theksua që hartimi i këtij angazhimi është realizuar nëpërmjet procesit të bashkë-krijimit me ekspertë të fushës dhe aktorë të tjerë të rëndësishëm, në përputhje me standardet e OGP.

Znj. Kaloshi theksoi se masat e parashikuara që kontribuojnë në realizimin e këtij angazhimi lidhur me procesin e konsultimit publik janë monitoruar në mënyrë të vazhdueshme dhe rezultatet janë bërë publike dhe transparente. Për periudhën janar – shtator 2025, Këshilli i Ministrave ka miratuar 26 akte objekt i ligjit Nr.146/2014 “Për Njoftimin dhe Konsultimin Publik”, ndërkohë që 25 prej tyre i janë nënshtuar të paktën një prej metodave të konsultimit publik. Frekuenca e konsultimit publik për periudhën është 96%. 

Sipas raportimit, treguesit e cilësisë së procesit paraqesin të dhëna pozitive duke siguruar që është ruajtur status quo-ja pozitive lidhur me këtë process. Indeksi i cilësisë së konsultimit publik, i cili monitorohet sipas një metodologjie të hartuar në bashkëpunim me SIGMA për periudhën shënon 7.34 nga 8 pikë maksimale. Gjithashtu, u bë me dije për Komitetin se janë zhvilluar takime publike për të paktën 60% të aktve të konsultuara, me një pjesëmarrje prej 1338 aktorë interesi, nga të cilët 180 paraqitën komente dhe rekomandime për përmirësimin e legjislacionit të konsultuar, dhe se janë mbledhur 457 komente nga procesi i konsultimit publik me një shkallë pranimi rreth 70%, çka është një tregues domethënës për hartimin e politikave dhe ligjeve më cilësorë dhe të gjithëpranuara. 

Gjithashtu, një sërë treguesish paraqiten me shkallë realizimi 100%, sikurse janë respektimi i afatit minimum ligjor të konsultimit publik prej 20 ditë pune, hartimi dhe publikimi i raporteve të Qendres së Qeverisjes dhe institucionale. Lidhur me raportet individuale të konsultimit publik të akteve, indeksi paraqitet në masën 96%.

Përfaqësuesja tjetër e Njësisë së Programimit të Akteve Rregullatore dhe RIA, Znj. Ina Rexhepaj, Koordinator në Drejtorinë e RIA-s dhe të Konsultimit Publik, raportoi për komitetin se zbatimi i procesit të vlerësimit të ndikimit (RIA) ka ndikuar në rritjen e cilësisë dhe efektivitetit të hartimit të politikave/legjislacionit në vendin tonë, duke bërë të mundur që ndërhyrja e qeverisë të drejtohet aty ku është e nevojshme, si dhe të japë rezultate më të mira me një barrë dhe kosto minimale rregullatore dhe administrative.

Gjatë periudhës janar – shtator janë shqyrtuar 37 raporte vlerësimi ndikimi (RIA). Pas vlerësimit të cilësisë së këtyre raporteve, mënyrës së plotësimit të rubrikave të formatit, qartësisë në dhënien e informacionit dhe mënyrës së reflektimit të sugjerimeve, Njësia ka konfirmuar  20 prej 37 raporteve të shqyrtuara. Raportet e tjera janë ende në proces punimi nga institucioni hartues. Për 20 RIA-të e konfirmuara, Njësia e RIA-s përgatiti gjithsej 650 komente dhe sugjerime, nga të cilat 558 u pasqyruan në raportet përfundimtare. Kjo ndihmoi në përmirësimin e cilësisë së raporteve RIA, të cilat mesatarisht kishin 41 pikë në versionin e tyre fillestar dhe 86 pikë në versionin përfundimtar.  

Të dhënat tregojnë përmirësim të qëndrueshëm të cilësisë së raporteve, që nga fillimi i zbatimit sistematik të këtij procesi në 2019: nga 64 pikë në 2019 në 86 pikë në 2025 (2020: 72 pikë; 2021: 70 pikë; 2022: 79 pikë; 2023: 80 pikë; 2024: 81 pikë). Po aq e rëndësishme është përmirësimi i cilësisë së draftit fillestar të raportit RIA, që reflekton forcimin e kapaciteteve të ministrive përkatëse: mesatarja e pikëve për versionin e parë u rrit nga 36 pikë në 2023, në 37 pikë në 2024 dhe në 41 pikë për periudhën janar-shtator 2025.

Lidhur me forcimin e kapaciteteve, nëpërmjet trajnimeve të ndryshme të nëpunësve të rrjetit RIA në ministritë e linjës dhe Kryeministri, me qëllim përmirësimin e procesit të vlerësimit të ndikimit rregullator, Njësia, në bashkëpunim me partnerët ndërkombëtarë është angazhuar për organizimin e seancave trajnuese me qëllim rritjen e kapaciteteve të funksionarëve publikë përgjegjës për të ndjekur këtë proces.  

Në këtë drejtim, në datë 6.3.2025, Njësia në bashkëpunim me ekspertët e projektit EU for Good Governance kanë organizuar një takim pune në të cilin morën pjesë 16 koordinatorë të rrjetit RIA të institucioneve të qeverisjes qendrore.

Gjithashtu, krahas trajnimeve të organizuara me bashkëpunimin e partnerëve tanë ndërkombëtarë, anëtarët e Drejtorisë RIA kanë zhvilluar edhe trajnime “On demand” për rrjetin e koordinatorëve RIA. Gjatë periudhës 1 janar – 18 shtator 2025 trajnime të tilla u organizuan për Ministrinë e Brendshme, Ministrin e Shtetit për Mbrojtjen e Sipërmarrjes, Ministrinë e Turizmit dhe Mjedisit, Ministrinë e Mbrojtjes, Ministrin e Shtetit për Pushtetin Vendor, Ministrin e Shtetit për Rininë dhe Fëmijët, Ministrinë e Bujqësisë, Ministrinë e Ekonomisë, Kulturës dhe Inovacionit dhe Agjencinë e Auditimit të Programeve të Asistencës Akredituar nga BE. Në total morën pjesë 30 nëpunës publikë.  

Në vijim, më 16 korrik 2025, në bashkëpunim me ASPA-n, u organizua një workshop 3-orësh online mbi procesin e Vlerësimit të Ndikimit Rregullator (RIA). Gjatë këtij workshopi u trajtuan përfitimet që sjell procesi RIA për administratën publike, u analizuan praktikat më të mira të vendeve të BE-së dhe vendeve të tjera, si dhe u diskutua mbi zhvillimin e mëtejshëm të procesit RIA në Shqipëri. Gjithashtu, u analizuan elementët kryesorë të një raporti RIA, hapat themelorë për hartimin e tij dhe u prezantuan shembuj praktikë për të ilustruar procesin. Në këtë ëorkoshop morën pjesë mbi 200 punonjës të administratës publike.

Pas përmbylljes së raportimeve lidhur me realizimin e masave nga institucionet e angazhuara në Planin e veprimit 2023-2025, Ministrja Pirdeni kaloi në pikën e tretë të Agjendës “Vetvlerësimi për zbatimin e Planit të Veprimit 2023-2025”. Në këtë aspekt, Znj. Pirdeni kërkoi raportim cilësor dhe angazhim për bashkëpunim me mekanizmin e pavarur të raportimit IRM  në kuadër të hartimit të raportit të monitorimit. Gjithashtu, u bë me dije se Plani i ri i Veprimit të OGP parashikohet të zgjasë për zbatim deri në vitin 2030, për të garantuar përputhje me dokumentat e tjera strategjiko-politike në fuqi dhe me agjendën kombëtare për integrim. Angazhimet dhe masat e përfshira në plan duhet të jenë të prekshme, të matshme dhe të linjëzuara me kuadrin strategjik në fuqi, si dhe në përputhje me vlerat e OGP. Procesi parashikohet  të mbyllet brenda 2026. Masat e hartuara duhet të jenë më shumë impaktuese sesa të natyrës ndërgjegjësuese, duke i berë ato më të matshme njëkohësisht. 

Përfaqësuesit e shoqërisë civile në Komitet, Z. Vladimir Thano, Znj. Fabiola Egro, Znj. Ermelinda Mahmutaj dhe Z. Indrit Seferi, gjatë fjalës së tyre ngritën shqetësimin për nevojën për përditësimin e databazës së organizatave të shoqërisë civile për të mundësuar bashkëpunim më efektiv me institucionet sipas tematikës dhe ekspertizës. Ata theksuan rolin e  shoqërisë civile, si ura ndërmjetësimi ndërmjet qytetarit dhe qeverisjes së hapur. Si pasojë, në kuadër të funksionimit të Këshillit Kombëtar të Shoqërisë Civile, është duke u vlerësuar ideja e një ligji të ri, i cili të jetë gjithëpërfshirës dhe të garantojë ndërlidhjen efikase të mekanizmave ekzistues për dialogun e strukturuar me shoqërinë civile në hartimin dhe zbatimin e politikave publike.

[bookmark: _Hlk209788119]Në adresim të kësaj pike, Ministrja Pirdeni kërkoi angazhimin e Agjencisë për Mbështetjen e Shoqërisë Civile për përditësimin e databazës ekzistuese të organizatave të shoqërisë civile sipas fushës së tyre të ekspertizës. Nga pjesëmarrësit në takim u dakordësua që kjo do të mundësojë bashkëpunim më të shtuar dhe më efikas të institucioneve me organizatat përkatëse që operojnë në fushën e tyre të kompetencës.
Gjithashtu, Ministrja Pirdeni theksoi se çdo angazhim i institucioneve publike në këtë drejtim duhet të pasqyrohet në faqen zyrtare të OGP.

[bookmark: _Hlk209787931]Në përmbyllje, pasi u ezauruan të gjitha pikat e Agjendës, Ministrja Pirdeni theksoi edhe njëherë rëndësinë e fillimit të procesit të vetëvlerësimit, i cili duhet përmbyllur brenda vitit 2025 dhe nisjen e procesit të ri të bashkëkrijimit të planit të ri 2026-2030, ku përfshirja aktive e shoqërisë civile që në fazat e hershme do të jetë thelbësore. Ministrja ritheksoi edhe njëherë si prioritet për t’u mbajtur në konsideratë përgjatë punës përgatitore që angazhimet e reja të përfshijnë masa konkrete me produkte të matshme, në linjë me strategjitë sektoriale dhe ndërsektoriale të cilat çdo institucion tashmë ka në zbatim dhe me objektivat e anëtarësimit të Shqipërisë në Bashkimin Evropian dhe Shqipëria 2030.

Ministrja Pirdeni e mbylli takimin duke falenderuar edhe njëherë të gjithë pjesëmarrësit dhe duke besuar në vijimin e një bashkëpunimi të frytshëm me të gjthë aktorët e përfaqësuar në Komitetin Shumëpalësh.







 
